
Upanishat Samiksha

ઉપનિષત્સમીક્ષા

લેખકઃ - નન્દપ્રદીપ્તકુમારઃ

ભારતીયજ્ઞાનભાણ્ડારે ઉપનિષદાં સ્થાનં મહત્વપૂર્ણં વરીવર્તિ  । ઇયં પરાવિદ્યા બ્રહ્મવિદ્યા અધ્યાત્મ્યવિદ્યા વા
પરિગણ્યતે વિદ્વદ્ભિઃ । મૂલતો વેદાન્તશાસ્ત્રમુપનિષદાખ્યાયતે । મુખ્યતયા અધ્યાત્મ્યવિદ્યાપ્રતિપાદકા વેદભાગા
ઉપનિષદઃ કથ્યન્તે । ભારતીયદર્શનશાસ્ત્રેષુ પ્રસ્થાનત્રયેષુ બ્રહ્મસૂત્રં, શ્રીમદ્ભગવદ્ગીતા, ઉપનિષચ્ચ ત્રીણિ
પ્રસ્થાનાનિ વિખ્યાતાનિ । ભારતીયા વૈદિકધર્મગ્રન્થા દર્શનાનિ ચ ઇમામેવ પ્રસ્થાનત્રયીમવલમ્બન્તિ । ઉપનિષદાં
ગીતાબ્રહ્મસૂત્રયોરાશ્રયપ્રદાયિત્વાત્ તાઃ સન્તિ મહનીયતમાઃ । ઉપ નિપૂર્વકસ્ય વિશરણ-ગતિ-અવસાદનાર્થકસ્ય
ધાતોઃ (ષદ્લૃ ધાતોઃ) ક્વિપ્ પ્રત્યયેન ઉપનિષત્ શબ્દસ્ય નિષ્પત્તિર્ભવતિ । બ્રહ્મસ્વરૂપપ્રતિપાદને સર્વસમર્થેયં
વિદ્યા સર્વેષાં મુમુક્ષૂણાં કૃતે પરમોપાદેયા ભવતિ । ઉપનિષદાં સંખ્યાનિર્ધારણે મુક્તિકોપનિષદ્વાક્યં પ્રધાનમ્
। તન્મતે “સર્વોપનિષદાં મધ્યે સારમષ્ટોત્તરં શતમ્” । ઇતિ । અષ્ટોત્તરશતસંખ્યકા ઉપનિષદઃ આસન્ ।
અધુના ૧૨૦ ઉપનિષદઃ સમુપલભ્યન્તે । તાસુ અષ્ટોત્તરશતસંખ્યકાસુ પ્રાયેણ દ્વાદશોપનિષદઃ પ્રાચીનત્વાત્
વિશદતયા પ્રામાણિકા ભવન્તિ । તેષુ ૧૦ ઉપનિષદઃ ઋગ્વેદસમ્બદ્ધાઃ, ૧૯ ઉપનિષદઃ શુક્લયજુર્વેદસમ્બદ્ધાઃ, ૩૨
કૃષ્ણયજુર્વેદસમ્બદ્ધાઃ, ૧૬ સામવેદસમ્બદ્ધાઃ, ૩૧ અથર્વવેદસમ્બદ્ધાઃ ચ વિરાજન્તેતરામ્ । અન્યા યોગોપનિષદઃ,
સામાન્યવેદાન્તોપનિષદઃ, વૈષ્ણવોપનિષદઃ, શૈવોપનિષદઃ, શાક્તોપનિષદશ્ચ દૃષ્ટિપથમારોહન્તિ । સર્વે દાર્શનિકાઃ
તાસુ કતિચનોપનિષદઃ સ્વમતાનુસારિણ્યયાવ્યાખ્યાતવન્તઃ।અન્યત્ર ૨૧ વેદાન્તોપનિષદઃ, ૧૬ વૈષ્ણવોપનિષદઃ, ૧૫
શૈવોપનિષદઃ,૧૮ શાક્તોપનિષદઃ પ્રકાશિતા સન્તિ । સર્વાસૂપનિષત્સુ દશોપનિષદઃ પ્રસિદ્ધાઃ સન્તિ । તાસામુપરિ
ભાષ્યકારાઃ સ્વ-સ્વમતાનુસારં ભાષ્યં કૃતવન્તઃ । તાસાં સંખ્યા તુ મુક્તિકોપનિષદિ નિમ્નરૂપેણ વર્ણિતા   દૃશ્યતે ।
ઉક્તં ચ-

“ઈશ કેન કઠ પ્રશ્ન મુણ્ડ માણ્ડૂક્ય તિત્તિરિઃ ।
ઐતરેયં ચ છાન્દોગ્યં બૃહદારણ્યકં દશ”॥

એતદતિરિક્તા શ્વેતાશ્વેતોપનિષદપિ પ્રસિદ્ધા વિદ્યતે । સર્વાસૂપનિષત્સુ કેચન ગદ્યાત્મિકાઃ, કતિચન પદ્યાત્મિકાઃ
અપરાઃ ગદ્યપદ્યોભયાત્મિકાશ્ચ દૃશ્યન્તે । આસાં કાલોઽપિ ભિન્ન-ભિન્નઃ પ્રતીયતે । ઇમાઃ ઉપનિષદઃ
ભારતીય-અધ્યાત્મ્યવિદ્યાકાશે જાજ્વલ્યમાનાનિ નક્ષત્રાણીવ શોભન્તે । સર્વાસૂપનિષત્સુ પ્રાયશઃ અદ્વૈત-
દ્વૈત-વિશિષ્ટાદ્વૈતશ્રુતીનાં સદ્ભાવઃ પરમાચાર્યૈઃ પ્રધાનત્વેન સ્વીકૃતઃ । સર્વેષાં દર્શનાનાં બીજાનિ ઉપનિષત્સુ
નિહિતાનિ દૃશ્યન્તે । ન કેવલમાસ્તિકદર્શનાનામપિતુ નાસ્તિકાનામપિ મૂલભૂતાઃ સિદ્ધાન્તાઃ આસુ સમુપલભ્યન્તે
।

આત્માસ્તિ ઉપનિષદાં પ્રધાનવિષયઃ । કેનોપાયેન જીવઃ આત્મસાક્ષાત્કારકર્તું શક્યતે તદ્વિષયે ઉપનિષદ્ વક્તિ ।
સંહિતાત આરણ્યકં યાવત્ તદ્બ્રહ્મસ્વરૂપં ભિન્નપ્રકારેણ વર્ણિતમસ્તિ   । કિન્તુ ઉપનિષદ્ વિશદતયા સૂક્ષ્મરીત્યા
ચ તદાત્મતત્ત્વં વિશિનષ્ટિ । તદાહ બૃહદારણ્યકે- “સ વાયમાત્મા બ્રહ્મ વિજ્ઞાનમયો મનોમયઃ પ્રાણમયશ્ચક્ષુર્મયઃ
શ્રોત્રમયઃ પૃથિવીમય આપોમય વાયુમય આકાશમયસ્તેજોમયોઽતેજોમયઃ કામમયોઽકામમયઃ ક્રોધમયોઽક્રોધમયો
ધર્મમયોઽધર્મમયઃ સર્વમયઃ “ ઇતિ સંસારસ્ય મૂલભૂતં તત્ત્વં ભવતિ આત્મા નિશ્ચિતઃ ।
બ્રહ્મતત્ત્વવિશ્લેષણે ઉપનિષદાં યુક્તિઃ બલિષ્ઠા । ઉપનિષદધ્યયનં વિના આત્મવિદ્યાસન્ધાનં સર્વથાઽસમ્ભવમિતિ
સત્યમ્ । બ્રહતત્ત્વં યઃ કોઽપિ જિજ્ઞાસતિ, જ્ઞાતું શક્યતે વા તત્સર્વમુપનિષત્ માધ્યમેન । સાધકઃ યમાત્માનં વૃણુતે
તેનૈવ સ તમવાપ્તુમીષ્ટે । યચ્ચોક્તં -

“નાયમાત્મા પ્રવચનેન લભો ન મેધયા ન બહુધા શ્રુતેન ।
યમેવૈષ વૃણુતે તેન લભ્યસ્તસ્યૈવ આત્મા વિવૃણુતે તનૂં સ્વામ્॥ ”

ઇતિ । વિશાલં ચાસ્તિ ઉપનિષદઃ કલેવરમ્ । ન કેવલમધ્યાત્મ્યવિષયા અપિતુ સર્વે સામાજિકવિષયા અપિ
ઉપનિષત્સુ દરીદૃશ્યન્તે । સર્વેષાં માનવજાતીનાં કૃતે સમાદરણીયાઃ સમાશ્રયણીયા ઉપનિષદઃ ઇતિ દિક્ ।

— લેખકઃ - નન્દપ્રદીપ્તકુમારઃ

